Վերնագիր. «Պաշտոնական վիճակագրության տվյալների ավանդական և այլընտրանքային աղբյուրները»
Ազգային վիճակագրությունը հանրային բարիք է, որի  համար 2018 թվականի ՀՀ բյուջեի հատկացումները կազմել են շուրջ 1.8 մլրդ դրամ: «Financial times»-ում վերջերս հրապարակված հոդվածներից մեկի հեղինակը նշում է, որ եթե մաթեմատիկան համարվում է բնական գիտությունների թագուհին, ապա վիճակագրությունը սոցիալական գիտությունների թագուհին է: Որպես պարզ օրինակ կարելի է բերել այն, որ ծխելու մահաբեր ազդեցությունը վիճակագրական հետազոտությունների միջոցով բացահայտվել էր կենսաբանական գործընթացները հասկանալուց դեռևս տասնամյակներ առաջ: 
Պաշտոնական վիճակագրության հիմնական օգտատերերն են քաղաքականություն մշակողները, միջազգային կազմակերպությունները, գործարար միջավայրի ներկայացուցիչները, հետազոտողների հանրույթը, ինչպես նաև քաղաքացիները:
Վիճակագրությունը շատ հաճախ օգտագործվել է մարդկանց ապակողմնորոշելու նպատակով: Դա հաղթահարելու նպատակով միջազգային հանրությունը համաձայնվել է ստանդարտների և մեթոդաբանությունների շուրջ` սկսած ՄԱԿ-ի վիճակագրական հանձնաժողվի  ձևավորումից` 1947թ.-ին:
Վիճակագրական մեթոդաբանությունը ներառում է հստակ սահմանումներ, դասակարգումներ, մաթեմատիկական տեսություն և մոդելներ, տվյալների աղբյուրներ, ինչպես նաև տվյալների հավաքագրման և  մշակման գործիքակազմ:
Այժմ ցանկանում եմ ձեր ուշադրությունը սևեռել տվյալների աղբյուրների վրա: Վիճակագրական տվյալների արտադրման համար ավանդաբար օգտագործվել են վիճակագրական հետազոտությունների և վարչական ռեգիստրների տվյալները, ընդ որում՝ ռեգիստրների կիրառելիությունը վերջին շրջանում առավել արդիական է դառնում: 
Փորձենք համեմատել տվյալների այս 2 աղբյուրները: Վիճակագրական հետազոտությունները օրինակ հիմնված են հստակ մեթոդաբանության վրա, լավագույնս ապահովում են արդյունքների ներկայացուցչականությունը և հնարավորություն են տալիս ստանալ հենց այն տվյալը, որը թիրախավորվում էր նախապես, ինչը կախված է նրանից, թե ինչպես են ձևակերպված հարցաշարի կոնկրետ հարցերը: Սակայն միևնույն ժամանակ հետազոտությունները լավագույն միջոցը չեն շատ զգայուն հարցերի շուրջ տվյալների հավաքագրման նպատակով, ինչպիսիք են օրինակ եկամուտները և ծախսերը, հիվանդությունների ակայությունը և այլն… քանի որ մարդիկ երբեմն հակված չեն ճշգրիտ պատասխանել այսպիսի հարցերին: Բացի այդ, հետազոտություններ իրականացնելը չափազանց թանկ է մանավանդ մեզ նման սահմանափակ բյուջետային հնարավորություններ ունեցող երկրների համար, որը երբեմն հնարավորություն չի տալիս տվյալների շարունակական հավաքագրման և հետևաբար ցուցանիշների դինամիկային հետևելու համար: Օրինակ՝ զբոսաշրջության ոլորտի մասին տեղեկատվության հավաքագրման նպատակով միջազգային զբոսաշրջիկների հետազոտությունը վերջին անգամ իրականացվել է 2013թ.-ին, քանի որ դա չափազանց մեծ բեռ է մեր պետության վրա և իրականացվել է միջազգային կազմակերպությունների ֆինանսական աջակցությամբ, այնինչ այլ երկրների մեծ մասը այսպիսի հետազոտություն իրակացնում է առնվազն 3 տարին մեկ: Բացի ծախսատարությունից՝ հետազոտությունների մյուս բացասական կողմը ռեսպոնդենտի վրա ավելորդ բեռն է:
Ինչ վերաբերում է վարչական ռեգիստրների տվյալներին՝  առաջին հերթին այս տվյալները վիճակագրական մարմնի համար, ըստ էության, հասանելի են՝ կատարելով 0 ծախս, քանի որ դրանք արդեն իսկ հավաքագրված են այլ նպատակից ելնելով: Որպես օրինակ կարող ենք բերել ապրանքների ներմուծման և արտահանման տվյալները, ձեռնարկությունների հարկային հաշվետվությունների տվյալները, մարդկանց աշխարհագրական տեղաշարժերի մասին տեղեկատվությունը՝ ստացված սահմանային անցակետերից: Հատկանշական է, որ այս տվյալները խոսում են այն մասին, թե ինչ են իսկապես անում մարդիկ, ոչ թե այն մասին՝ ինչ են նրանք ասում, թե անում են: Միևնույն ժամանակ, քանի որ վիճակագիրները իրենք չեն նախաձեռնում այս տվյալների հավաքագրումը, հնարավոր է, որ սահմանումները լիովին չհամապատասխանեն միջազգային մեթոդաբանությամբ ամրագրվածներին կամ տվյալները չլինեն այն մանրամասնությամբ, ինչպես պահանջվում է: Օրինակ, բոլոր հյուրանոցները իրենց հասույթի մասին տեղեկատվություն են հաղորդում հարկային մարմնին, սակայն զբոսաշրջության ազդեցությունը տնտեսության վրա գնահատելու համար անհրաժեշտ է տարանջատել, թե հասույթի որ մասն է ստացվել ներգնա (Հայաստան այցելած) զբոսաշրջիկների կողմից ծառայությունների սպառման արդյունքում և որ մասը՝ ներքին զբոսաշրջիկների կողմից: Վիճակագրության և տնտեսագիտության տեսնակյունից ներգնա զբոսաշրջիկի կատարած ծախսը համարվում է ծառայությունների արտահանում, որը պետք է համապատասխանաբար հաշվառվի, այդ իսկ պատճառով ՀՀ վիճակագրության կոմիտեն ՀՏՕ-ների հետ եռամսյակային կտրվածքով անց է կացնում հետազոտություններ: 
Հետաքրքիրն այն է, որ բիզնեսը, ինքը լինելով այդ շահառուներից մեկը, վիճակագրական հաշվետվությունները համարում է ավելորդ բեռ: Սակայն հենց իրենք այս տեղեկատվությունը կարող են օգտագործել շուկայում իրենց դիրքը գնահատելու և համեմատություններ անելու համար և ահա թե ինչու է վիճակագրությունը համարվում հանրային բարիք, որովհետև բոլորն անխտիր կարող են օգտվել այս բարիքից, այնինչ բազմաթիվ գործարարներ հսկայական ներդրումներ են կատարում շուկայի հետազոտություններ իրականցենոլւ համար: 
Այսուհանդերձ, վիճակագրությունը, լինելով փոխկապակցված տնտեսության բոլոր ճյուղերի և սոցիալական զարգացումների հետ, չէր կարող անմասն մնալ թվային հեղաշրջումից, որն այս ոլորտում բերել է ինչպես բազում մարտահրավերներ, այնպես էլ բացել է մի շարք հնարավորություններ: Այս ամենը գիտակցելով՝ շատ երկրների վիճակագրական մարմինները կամ մասնավոր նախաձեռնություններ հանձն են առել իրականացնել, այսպես կոչված, այլընտրանքային կամ փորձարարական վիճակագրությունը և պետք է նշել, որ այսպիսի փորձերը խրախուսվում են Եվրոստատի, ՄԱԿ-ի վիճակագրական հանձնաժողովի և մի շարք առաջատար համալսարանների և գիտահետազոտական կենտրոնների կողմից: Փորձարարական վիճակագրությունը օգտագործում է տվյալների նոր աղբյուրներ կամ այլընտրանքային մեթոդներ: Ինչպես հուշում է անունը, սրանք դեռևս չեն կարող լիովին փոխարինել պաշտոնական վիճակագրության ավանդական մեթոդներին, սակայն կարող են նպաստել այն առավել ամբողջական դարձնելուն և մենք անհեռատեսություն կդրսևորենք, եթե այժմ արհամարհենք զարգացման այս ուղղությունը և չսկսենք հավաքագրել և վերլուծել տվյալներ թվային հարթակներից: 
Օրինակ, Եվրոստատը աջակցում է գների վիճակագրության մոդերնիզացիային, որպեսզի տվյալների հավաքագրումը շարունակի համապատասխանել սպառողական ապրանքների դինամիկ շուկաներին, դինամիկ գնագոյացմանը և զեղչերի տրամադրման տարատեսակ սխեմաներին: Այսպես օրինակ, ավանդաբար սպառողական գների ինդեքս հաշվարկելու նպատակով վիճակագրական մարմինները որոշակի պարբերականությամբ ընտրանքային սկզբունքով կատարում են որոշակի սպառողական ապրանքների և ծառայությունների գների դիտարկում, որի հիման վրա էլ, ըստ միջազգայնորեն ընդունված մեթոդաբանության, հաշվարկվում է գների ինդեքսը և կարելի է պատկերացնել, թե որքան մարդկային և ֆինանսական ռեսուրսներ են ծախսվում այս գործընթացը կազմակերպելու նպատակով: Այդ պատճատով տասնյակ երկրներ սկսել են օգտագործել սուպերմարկետներում գնված ապրանքների սկանավորված տվյալների բազաները,  որը հնարավորություն է տալիս ունենալ միանգամից և՛ գների, և՛ վաճառված քանակների մասին տվյալներ, ընդ որում զեղչերը/հատուկ առաջարկները այստեղ հաշվառվում են: Մենք, անշուշտ, ապրում ենք տվյալների դարաշրջանում, սակայն տվյալների մեծ մասը  պատկանում է մասնավոր կորպորացիաներին, այդ իսկ պատճառով կարևորագույն գործոններից մեկը պետական-մասնավոր համագործակցությունն է, որն ի վերջո արվում է վերոնշյալ վիճակագրության բոլոր շահառուների և հանրային օգուտի համար:
Գների հաշվարկման տվյալների այլ աղբյուր կարող են հանդիսանալ վեբկայքերից ստացված տվյալները՝ web scraping-ի միջոցով ստացված տվյալները, որոնք կարելի է ստանալ առցանց վաճառքի կազմակերպման հարթակներից: 
Հաջորդ լայն տարածում ունեցող տվյալների աղբյուր է բջջային հեռախոսների տեղակայման տվյալների բազան, որը կիրառվում է բնակչության, միգրացիայի և զբոսաշրջության վիճակագրության ստացման նպատակով: Այսօր բջջային հեռախոսներից օգտվողների թիվը գրեթե բոլոր երկրներում գերազանցում է բնակչության 95%-ը, այդ իսկ պատճառով այս տվյալները կարելի է օգտագործել բնակչության թվաքանակի, ինչպես նաև օրվա տարբեր ժամերին նրանց տեղաշարժի մասին տեղեկատվության ստացման նպատակով, որը կնպաստի բնակչության, ներքին և միջազային միգրացիայի վիճակագրություն վարելուն, ինչպես նաև այնպիսի խնդիրների լուծմանը, ինչպիսին է, օրինակ, տրանսպորտային ցանցի բարելավումը՝ հիմվելով բնակչության խտության և տեղաշարժի իրական տվյալների վրա... Բացի տեղի բնակչությունից, բջջային ցանցից են օգտվում նաև զբոսաշրջիկները, որի միջոցով կարելի է ստանալ տեղեկատվություն այն մասին, թե հատկապես որ վայրեր են այցելել զբոսաշրջիները և այս տեղեկատվությունը օգտագործել հետագայում երկրի առաջխաղացման համար, քանի որ այս դեպքում մենք կարող ենք իմանալ, թե որ տարիքի և ինչ երկրներից ժամանած զբոսաշրջիկները հատկապես որ զբոսաշրջային վայրերն են այցելում և այլն.... 
Վստահ եմ՝ բոլորիդ մոտ հարց է առաջանում անձնական տվյալների գաղտնիության պահպաման հետ կապված, սակայն տվյալների գաղտնիության ապահովումը այսպիսի համագործակցությունների հաստատման ամենակարևոր դրույթներից է, և նույնիսկ գրեթե բոլոր եվրոպական երկրներում, որտեղ տվյալների պաշտպանության հարցը առանցքային դեր է կատարում, այսպիսի փորձարարական հետազոտություններ իրականացվում են, որովհետև ապահովվում է տվյալների անանունությունը և հետազոտողը չի կարող որևէ կերպ իդենտիֆիկացնել անհատական օգտատերերին:
[bookmark: _GoBack]Տվյալների աղբյուր կարող են հանդիսանալ  նաև օրինակ Գուգլ-ի միջոցով որոնումների տվյալները: «Բոլորը ստում են» գրքի հեղինակը բազմաթիվ օրինակներ է թվում, թե ինչպես այս տվյալները կարող են օգտագործվել վիճակագրության և հետևաբար հանրային քաղաքականության մեջ: Սա, իհարկե, պաշտոնական վիճակագրական մարմնի ուղղակի գործառույթը չէ, քանի որ ավելի շատ կանխատեսումային տարրեր է իր մեջ ներառում: Օրինակ հետազոտություններից մեկում Գուգլ-ով որոնումների միջոցով կանխատեսվել են հիվանդություններ, քանի որ մարդիկ հաճախ նշում են իրենց մոտ առկա նախանշանները և փորձում հասկանալ, թե ինչ հիվանդություն ունեն, կամ ինչպես բուժվել. փաստորեն, այսպես կարող են դիտարկվել և կանխվել հիվանդությունների տարածումը: Բազմաթիվ հետազոտողներ փորձել են կանխատեսել զբոսաշրջիկների հոսքը ապագայում՝ հիմնվելով հենց այս Գուգլ-ով որոնումների տվյալների վրա: 
Օրինակները, իհարկե, բազմաթիվ են: Ուզում եմ ընդգծել, որ Հայաստանը, որ հսկայական ներուժ ունի այլընտրանքային վիճակագրության ոլորտում, չեմ ցանկանում լինի հետևորդի դերում, որովհետև վստահ եմ,  որ շատ մոտ ապագայում մենք պարզապես չենք կարողանա խուսափել այս փորձի կիրառումից, և ինչու՞ հենց այժմ մենք ինքներս չունենանք սեփական առաջարկություններն ու փորձը և ինչու չէ նաև դառնանք այս ոլորտում նորարարություններ արտահանող: 
